
Inngangur. 
Ég ætla að varpa ljósi á starf og markmið Kvenfélags Langholtssóknar við stofnun 

safnaðarins 1952 og rannsaka hvaða áhrif starfsemin  hafði á safnaðaruppbyggingu í 

sókninni út frá diakoníu – þjónustu við söfnuðinn – við einstaklinga.  Einnig mun ég 

bera starfið í grófum dráttum saman við starf annarra kvenfélaga á Íslandi Ég leitast 

við að skýra embættisskilning fyrsta sóknarprestsins, sr. Árelíusar Níelssonar, 

kirkjuskilning hans, áherslur og sýn á kirkjustarf, safnaðarvitund og 

safnaðaruppbyggingu.  

Ritgerðin skiptist í þrjá kafla þar sem fyrstur er fræðakafli þar sem tiltekin verða 

ákveðin vers í Ritningunni þaðan sem þjónustan – diakonian hefur fyrirmynd sína. Þar 



er einnig litið á sögulegt samhengi líknar- og félagsstarfa í tengslum við kirkjustarf. 

Annar kaflinn er um kvenfélagið, sögu þess og áhrif á safnaðaruppbyggingu og 

aðkomu sr. Árelíusar að starfsemi félagsins.   Í framhaldinu er kastljósinu beint að 

Árelíusi og embættis- og kirkjusýn hans. Þriðji kaflinn inniheldur  niðurstöður,  

hlutverk og stöðu kvenfélaga í dag og vangaveltur um framtíðarsýn kvenfélagsins 

2011.   

Fræðakafli. 
Guðfræðilegt samhengi. 
Starfsemi kvenfélaga bæði kirkna og annarra stofnana svo sem sjúkrahúsa hefur 

diakoniu eða þjónustu að leiðarljósi.  Fyrirmyndin er í Nýja testamentinu þar sem 

diakonian er nefnd um hundrað sinnum í nokkrum orðmyndunum. Gríska orðið er 

diakonein, diakonia, diakonos og kemur frá veraldlegum störfum eins og að þjóna til 

borðs og ganga um beina eins og eftirfarandi ritningartextar sýna.  

Lk. 10. 40, ,,En Marta lagði allan hug á að veita sem mesta þjónustu. Og hún gekk til 

hans og mælti: „Drottinn, hirðir þú eigi um það að systir mín lætur mig eina um að 

þjóna gestum? Seg þú henni að hjálpa mér.“  Lk. 17.8, ,,Segir hann ekki fremur við 

hann: Bú þú mér kvöldverð, tak þig til og þjóna mér meðan ég et og drekk, síðan 

getur þú etið og drukkið.” Og . Jh. 12,2 ,,Þar var honum búinn kvöldverður og Marta 

gekk um beina en Lasarus var einn þeirra sem að borði sátu með honum.” (Biblían 

2007) 

Kjarninn er í Matt. 20:26-28 þar sem Jesús segir: ,,En eigi sé svo meðal ykkar heldur 

sé sá sem mikill vill verða meðal ykkar þjónn ykkar. Og sá sem vill fremstur vera 

meðal ykkar sé þræll ykkar. Mannssonurinn er ekki kominn til þess að láta þjóna sér 

heldur til að þjóna og gefa líf sitt til lausnargjalds fyrir alla.“ (Biblían 2007) 

Með þessum orðum leggur Jesús línurnar fyrir samfélag sitt. Hann er fyrirmyndin. Á 

þennan hátt ber þeim sem vilja tilheyra honum að koma fram hver við aðra en einnig 

við þá sem standa utan samfélagsins og færa þeim þannig von og boðskapinn um 

Guðsríki.  

Í Nýja testamentinu er þjónustan óaðskiljanlegur hluti kirkjunnar. Þjónustan er 

,,límið” í samhenginu milli Guðsríkis, Krists og kirkju hans. Félagsleg ábyrgð er 

sjónarmiðið því það er prófsteinn á raunverulega kirkju.1  En þjónustan er bæði 

                                                
1 Eberhard Harbsmeier og Hans Raun Iversen 1995, Praktisk teologi, Frederiksberg C. Forlaget ANIS, 
s.163 



veraldleg og andleg. Í víðustum skilningi er boðun fagnaðarerindisins diakonía. Post. 

6,4. ,,En við munum helga okkur bæninni og þjónustu orðsins.“ (Biblían 2007) 

Lúthersk játningarit leggja áherslu á að kirkjan og embættið séu Guðs verk og 

tilgangur þess, að Guð gefur og söfnuður þiggur er að söfnuðurinn byggist upp til 

þjónustu við Guð í heiminum. Því er söfnuðurinn ekki óvirkur þiggjandi, heldur 

virkur og virkni hans felst í því að lofa Guð og ákalla, meðtaka gjöf hans í iðrun, trú 

og biðja um réttan ásetning.” 2 Það er söfnuðurinn sem er kirkjan þegar hann kemur 

saman í nafni Jesú eins og segir í Matt. 18:20.  

,,Innan kirkjunnar er engin aðgreining á milli manna að öðru leyti en því, að börn 

kirkjunnar eru kölluð til mismunandi hlutverka. Skylda hvers kristins manns er að 

bera vitni skapara sínum og endurlausnara. Þetta leiðir af sér mikla fjölbreytni því að 

menn eru útbúnir margvíslegum gjöfum, svo að vitnisburðarþjónusta þeirra er ólík.3 

1Kor 12.3-7 ,,Þess vegna læt ég ykkur vita að enginn, sem talar af Guðs anda, segir: 

„Bölvaður sé Jesús!“ og enginn getur sagt: „Jesús er Drottinn!“ nema af heilögum 

anda. Mismunur er á náðargjöfum en andinn er hinn sami, mismunur er á 

þjónustustörfum en Drottinn hinn sami. Mismunur er á framkvæmdum en Guð hinn 

sami sem öllu kemur til leiðar í öllum. Þannig birtist andinn sérhverjum manni til þess 

að hann geri öðrum gagn.” (Biblían 2007) 

Að lútherskum skilningi öðlast menn fyrir [við] skírnina hlutdeild í prestdómi Krists. 

Sú hlutdeild nefnist almennur prestdómur og skilst út frá kirkjunni sem heild. Hver 

skírður, kristinn einstaklingur er prestur Guðs, af því að hann er barn kirkjunnar, sem í 

heild er útvalin til þess að vera prestur Guðs á jörðu. Jesús Kristur, æðsti presturinn, 

hefur gefið kirkju sinni hlutdeild í prestdómi sínum. Í riti sínu Um frelsi kristins 

manns fjallar Lúther um almennan prestsdóm. Þar kemur fram að kristinn maður 

treystir því að hann eigi náðugan Guð sem í syni sínum hafið gefið honum allt og 

hann sé frjáls og ekki settur undir neinn. Það er samband hans við Guð – Coram Deo. 

En kristinn maður á líka samband við aðra menn og þar er hann bundin í þjónustu, í 

kærleika. Verk hans eiga að vera verk til að þjóna náunganum í kærleika. Góðu verkin 

á að vinna í þakklæti fyrir það sem honum hefur verið veitt. “4 Í Fræðum Lúhers segir: 

                                                
2 Einar Sigurbjörnsson 1996, Embættisgjörð: Guðfræði þjónustunnar í sögu og samtíð, 
Skálholtsútgáfan, s. 13  
3 Einar Sigurbjörnsson 1996, Embættisgjörð: Guðfræði þjónustunnar í sögu og samtíð, 
Skálholtsútgáfan, s. 26 
4 Einar Sigurbjörnsson 1996, Embættisgjörð: Guðfræði þjónustunnar í sögu og samtíð, 
Skálholtsútgáfan, s.30-32. 



,,Kristinn einstaklingur er því aldrei einn, heldur ætíð hluti stórrar heildar: Hann á 

alltaf samfélag við Guð, sem er honum alls staðar næstur. Hann er hvarvetna 

umkringdur miklum fjölda votta sem allir eiga samfélag í einni trú, einni von og 

einum kærleika.”5 

Samfélagsleg þjónusta. 
Á 19. öld sáu menn samfélagslegan hag í því að virkja sóknarfólk til starfs í 

sóknarnefndum og flytja álagið af viðhaldi kirkna frá prestum og kirkjueigendum til 

safnaða. Prestar gamla samfélagsins sinntu víðtækri samfélagsþjónustu sem ýmsar 

stofnanir sinna nú á dögum; skólar og aðrar menningastofnanir eru þar á meðal, en 

ýmis önnur félagsleg störf sem þeir höfðu sinnt færðust inn á svið félagsmálastofnana, 

spítala og fleiri.6  

Heimahjúkrun á vegum sókna, úthlutun styrkja, skógarferðir og ferðalög aldraðra 

ásamt fleiri þáttum hófst 1872 í Danmörku og hefur aðeins aukist síðan þá.7 Fyrsta 

kvenfélag hér á landi er stofnað 1869 að Ríp í Hegranesi8 og síðan fleiri út um landið 

og nú eru starfandi 192 kvenfélög sem eru innan vébanda Kvenfélagasambands 

Íslands, en ég geri ráð fyrir að fleiri en þau séu starfandi. Fjöldi kvenna á landinu sem 

tekur þátt í starfi kvenfélaga er því afar mikill.  

Á tuttugustu öldinni verða grundvallarbreytingar í íslensku samfélagi og félagslegri 

stöðu og hlutverki kirkjunnar. Grundvallarbreyting á stöðu kirkjunnar fólst í 

trúfrelsisákvæði stjórnarskrárinnar 1874. Hún varð nú þjóðkirkja sem ríkinu bar að 

styðja og vernda samkvæmt ákvæðum í stjórnarskránni. Nýguðfræðin, sem lagði 

áherslu á mikilvægi persónuleika mannsins og samviskufrelsi kom til. Einnig urðu til 

sérhæfðar og aðgreindar stofnanir sem tóku við ýmsum hlutverkum sem kirkjan og 

prestarnir höfðu gegnt, einkum alþýðufræðslu og sveitarstjórnarmálum. Helgisiðir 

tóku breytingum, tónlist fékk griðland í vel útbúnum kirkjum til hljómlistarflutnings 

og endurnýjun verður í kirkjulist og helgihaldi, safnaðarstarf verður fjölbreyttara og 

tekur mið af sérþörfum ýmissa aldurshópa. Konur komu lengst af ekki nærri stjórn 
                                                
5 Einar Sigurbjörnsson 1996, Embættisgjörð: Guðfræði þjónustunnar í sögu og samtíð, 
Skálholtsútgáfan, s. 33 
6 Þórunn Valdimarsdóttir 2000, ,,Þjóðkirkja, frelsi og fjölbreytni.“  Kristni á Íslandi IV Reykjavík, 
Alþingi, s. 96 
7 Eberhard Harbsmeier og Hans Raun Iversen 1995, Praktisk teologi, Frederiksberg C. Forlaget ANIS, 
s. 171-172 
8 Sigríður Thorlacius 1981, Margar hlýjar hendur Ágrip af sögu Kvenfélagasambands Íslands, 
héraðssambanda og félaga, sem það mynda. Kvenfélagasamband Íslands, s. 6 
 



safnaðarstarfs en í upphafi aldarinnar koma þær við sögu í skipulegu líknarstarfi bæði 

innan safnaða þjókirkjunnar og í sérstökum hreyfingum. Um miðbik aldarinnar verður 

algengara að þær veljist í sóknarnefndir og sérstök kirkjukvenfélög voru víða 

stofnuð.9  

Oft var prestsfrúin eða konur í fjölskyldu prestsins í forystu kvenfélaga. Þau sinntu og 

sinna menningar- og mannúðarmálum en efling kirkjustarfs hefur þó verið 

meginmarkmið.10 Prestarnir þjónuðu sumir hverjir í fleiri enn einni sókn og var 

stundum það langt á milli sókna að nauðsynlegt reyndist að gista yfir nótt, áður en 

haldið var heim á nýjan leik.  

Á prestssetrum voru oft mun fleiri í heimili en á bændabýlum því margt vinnufólk 

þurfti til að nýta kosti prestssetranna. En það var þó ekki algilt. 

Prestsheimilið var miklu meira en heimili langt fram á síðustu öld. Segja má að 

prestsheimilið hafi tekið við líknarstarfsemi klaustra við siðbótina og þegar kemur 

fram á 20. öld glímdu konur enn við pólitískt réttindaleysi en starf þeirra bar svipmót 

kristinna hefða, líknarstörf, trúboð, kirkjubyggingar og þrá til mennta. Kvenfélög sem 

voru stofnuð höfðu nær öll mannúðar- og félagsmál og stuðning við kirkju í 

markmiðum sínum og var þar til grundvallar umhyggja Krists fyrir bágstöddum og 

sjúkum.11 Aldamótakonur höfðu því mikil áhrif á mótun heilbrigðismála.12  

Stofa prestssetursins gegndi oft hlutverki safnaðarheimilisins í dag. Þar var 

kirkjukaffið eftir messu, brúðkaups- og skírnarveislur og aðkomufólki var boðið inn. 

Við fermingar voru jafnvel öll herbergi undirlögð þar sem verið var að strauja 

fermingarkjóla, greiða stúlkum, bursta föt pilta, fólk keypti og skrifaði fermingarkort, 

að ógleymdum myndatökunum. 13 

Það kom stundum í hlut prestsmaddömunnar að gera líkklæði manna sem látist höfðu 

af slysförum utan heimabyggðarinnar og stóðu lík þeirra uppi á prestsheimilinu. 14 

Prestarnir og heimilisfólk þurfti að ganga í öll bústörf á fátækum prestssetrum úti á 

landi og lagðist það þá við prests- og félagsmála verkefnin. Einnig voru húsin og 
                                                
9 Pétur Pétursson 2000, ,,Þjóðkirkja, frelsi og fjölbreytni.“  Kristni á Íslandi IV Reykjavík, Alþingi, s. 
199-200 
10  Inga Huld Hákonardóttir o. a. 2000, ,,Þjóðkirkja, frelsi og fjölbreytni.“  Kristni á Íslandi IV 
Reykjavík, Alþingi, s. 318- 319 
11 Inga Huld Hákonardóttir  2000, ,,Þjóðkirkja, frelsi og fjölbreytni.“  Kristni á Íslandi IV Reykjavík, 
Alþingi, s. 206 
12 Inga Huld Hákonardóttir 2000, ,,Þjóðkirkja, frelsi og fjölbreytni.“  Kristni á Íslandi IV Reykjavík, 
Alþingi, s. 207 
13 Öll þau klukknaköll 2009, Frásagnir 25 prestskvenna, Vestfirska forlagið, s. 40 
14 Öll þau klukknaköll 2009, Frásagnir 25 prestskvenna, Vestfirska forlagið, s. 46 



jafnvel kirkjan það illa farin að mikil vinna fór í að gera við og endurbyggja og þurfti 

prestur jafnvel að leggja sjálfur út fé vegna þess. Við heimilishaldið bættist þá 

uppihald og þrif eftir verkafólkið. 

Ein meginkenning Marteins Lúthers var sú, að siðbót kirkjunnar væri fólgin í því að 

prestar kvæntust, eiginkonan skyldi vera hornsteinn heimilis […]15 Hlutskipti 

prestskonu var þríþætt; að ala manni sínum börn eftir boðum Guðs og Lúthers, að 

vera hjástoð eiginmanns síns og meðhjálp í búskap, og í þriðja lagi að standa við hlið 

manns síns sem dyggðaspegill sóknarbarna hans.16 

Það voru því margar skyldur  sem maddaman hafði umfram aðrar húsmæður. Á það 

við um öll verk varðandi undirbúning kirkjuathafna. Kirkjuhúsið þurfti alltaf að vera í 

lagi, prestsfrúin skrýddi prestinn, bakaði fyrir kirkjugesti og spilaði í kirkjunni ef 

organistinn forfallaðist eða var ekki til staðar.  Prestssetrin sum hver voru miðstöð 

sveitarinnar og öll mannamót voru haldin þar; nefndarfundir, manntalsþing, 

sveitastjórnar- og alþingiskosningar. Í sumum tilvikum var þar einnig landssímastöð 

og gat það verið mikið álag.17 Á prestsheimilum var oft skóli með heimavist fyrir 

unglinga, gátu talið hátt í 20 nema. Þar voru þá fleiri til að leggja hönd á plóg við 

rekstur heimilisins, nemendur, vinnumenn og vinnukonur. Prestsetrið í Heydal var 

eins og mörg önnur gististaður ferðalanga.18 Þegar presturinn var fjarverandi að sinna 

skyldum embættisins kom það einnig í hlut prestsfrúarinnar að annast alla bústjórn 

innan húss og utan. Rétt er að geta þess að prestsmaddaman vann allt launalaust í 

þjónustunni og var litið á hennar störf sem eðlileg störf prestsfrúarinnar. Undir miðja 

öldina verður mikil vakning um æskulýðsstarf og æskulýðsfélög spretta upp svo sem 

KFUM og KFUK [Kristilegt félag ungra manna og kvenna], fyrst norðanlands, og 

sumarbúðir þjóðkirkjunnar fyrir börn verða til. 19  

Samkvæmt könnun frá 1993 sem gerð var í prestakalli í Reykjavík, í þéttbýli á 

landsbyggðinni og tveimur dreifbýlisprestaköllum kom fram að fyrir utan ,,venjulega” 

kirkjuþjónustu, fannst svarendum mikilvægt að kirkjan byði upp á starfsemi fyrir börn 

                                                
15 Guðrún Ása Grímsdóttir 1996, Konur og kristsmenn , Þættir úr kristnisögu Íslands, Ritstj. Inga Huld 
Hákonardóttir, Háskólaútgáfan, s. 218  
16 Guðrún Ása Grímsdóttir 1996, Konur og kristsmenn , Þættir úr kristnisögu Íslands, Ritstj. Inga Huld 
Hákonardóttir, Háskólaútgáfan, s. 246 
17 Öll þau klukknaköll 2009, Frásagnir 25 prestskvenna, Vestfirska forlagið, s. 51 
18 Öll þau klukknaköll 2009, Frásagnir 25 prestskvenna, Vestfirska forlagið, s. 86 
19 Pétur Pétursson 2000, ,,Þjóðkirkja, frelsi og fjölbreytni.“  Kristni á Íslandi IV Reykjavík, Alþingi, s. 
356 



og unglinga og kæmi að aðhlynningu aldraðra og sjúklinga. 20 Í nútímakirkjum er gert 

ráð fyrir að kirkjustarfið miði að sterkari samfélagsvitund meðal manna og 

guðsþjónusturýmið og safnaðarheimilin eiga að undirstrika það. Ákveðin guðfræðileg 

hugsun sem beinist að fjölþættu starfi safnaðarins á sviði þjónustu, fræðslu og 

helgihaldi býr þar að baki. 21 Þegar starfsemi kirkna í dag er skoðuð má sjá litríka 

flóru safnaðarstarfs svo sem barnastarf, starf eldri borgara, foreldramorgna, 

sjálfstyrkingarhópa, prjónakaffi, kvenfélög, gönguhópa,  leshópa, bíóhópa, bænahópa, 

messuhópa, 12 spora starf, fullorðinsfræðsla og listalíf og einnig hefur fjölbreytt 

tónlistarstarf í kirkjum laðað til sín mikinn fjölda fólks og eru starfandi barnakórar, 

kirkjukórar og kórar eldri borgara í mörgum kirkjum.   

Safnaðaruppbygging. 
Náttúruleg safnaðaruppbygging er að leyfa sjálfgengi vaxtar, sjálfkrafa vöxt, að njóta 

sín, en þannig byggir Guð upp kirkju sína. Markmiðið er að söfnuðurinn vaxi og dafni 

af sjálfu sér í grasrótinni. Grasrótarlíkingin er ekki tilviljun, því í jörðinni – 

undirlaginu, liggur næringin. Guð gefur vöxtinn og hlutverk leiðtoga er að fjarlægja 

vaxtartálma innan safnaðanna og hlúa að starfinu. Náttúruleg safnaðaruppbygging 

hafnar aðferðum, sem mótast af gagnsemishyggju, það er að tilgangurinn helgi 

meðalið, heldur miðar við kristin grundvallarsjónarmið. Árangur er ekki mældur í 

tölum eða magni heldur gæðum safnaðarstarfsins. Til er átta gæðamörk sem eru lykill 

velgengninnar í vaxandi söfnuðum. Gæðamörkin eru eflandi stjórnun sem er líka 

þekkt sem þjónandi forysta, þjónusta sem tekur mið af náðargjöfum, heitt og einlægt 

trúarlíf, virkt skipulag, helgihald sem gefur innblástur, altækir smáhópar, boðun sem 

tekur mið af þörf og kærleiksrík samskipti.22 Smáhópastarf er hinn eðlilegi vettvangur 

kristins fólks til að læra að þjóna öðrum með náðargjöfum sínum. Sífelld myndun 

smáhópa sé algilt grundvallarlögmál til uppbyggingar safnaðar.  Áherslan liggur á að 

efla aðra einstaklinga til ábyrgrar þjónustu með stuðningi, hvatningu og hrósi.  Það 

sem getur hindrað þessa þætti er óvirkt skipulag, sem felst til dæmis í óheppilegum 

samkomutímum, letjandi viðhorf í fjármálum og fleiri þættir. Innan kirkjunnar verður 

að ríkja skipulag og form til að safnaðarstarf lifi. Gróska í safnaðarstarfi fylgir áhuga 

meðlima á að lifa í trú og deila henni með öðrum. Rannsókn Schwarz leiðir í ljós að 

smáhópar eru ekki tómstundagaman í ákveðinn tíma heldur er kjarni safnaðarstarfs 

fólginn í litlum hópum og smáhópar séu burðarstoðir vaxandi safnaðar.23   

Kirkjur út um allt land hafa verið bakaðar upp af kvenfélögum hefur stundum verið 

sagt góðlátlega en raunin er sú að þetta má til sanns vegar færa og má spyrja hvernig 

væri ástatt fyrir þjóðkirkjunni ef aðeins hefði verið notast við sóknargjöldin við 

uppbyggingu kirkna hér á landi. 

Þátttaka í sjálfboðaliðastörfum er talin ein mikilvægasta tjáning trúarinnar og Guð 

hefur gefið fólki mismunandi gjafir – gáfur til að sinna verkefnum í þágu annarra. 

Þannig tilheyrir það innsta eðli kirkjunnar að vera samfélag allra sem eru skírðir og 

kallaðir til að þjóna öðrum. Prestsdómur allra skírðra er ganghjól safnaðarins þar sem 

sérhver er kallaður til að þjóna í samræmi við gjafir og hæfileika sína.24 

Kvenfélag Langholtssóknar 
Sagan 
Sr. Árelíus Níelsson tók saman sögu kvenfélagsins fyrstu þrjátíu árin og er hér 

útdráttur úr þeirri samantekt. 

Langholtssöfnuður er stofnaður 1952 og sr. Árelíus Níelsson er settur fyrsti 

sóknarprestur þar.  Fljótlega vaknar áhugi fyrir að stofna kvenfélag til aðstoðar við 

uppbyggingu starfsins í hinum nýja söfnuði.  Kvenfélagið var fyrsti starfshópur 

Langholtssafnaðar, stofnað 12. mars 1953. Stefnuskráin var stutt og á þessa leið: 

 ,,Tilgangur Kvenfélags Langholtssóknar er: 

Að styðja kristilegt safnaðarlíf, vinna að kirkju- og hvers konar 

menningarmálum í sókninni, og auka félagslíf kvenna á félagssvæðinu.“25 

Ekkert húsnæði var fyrir félagið til fundahalda en fyrstu fundirnir voru haldnir að 

Hjallavegi 36. Þar bjó Matthías Sigfússon, málari, en systir hans, Guðlaug, var ein af 

stofnendum félagsins. Kvenfélag Laugarneskirkju bauð síðan kvenfélaginu aðstöðu í 

kjallara Laugarneskirkju og þaðan fluttust fundirnir í Ungmennafélagshúsið við 

Holtaveg. Sjö konur voru kosnar í stjórn og þrjár í varastjórn, tveir skoðendur 

reikninga og einn til vara. Fundir skyldu haldnir mánaðarlega yfir veturinn, átta fundir 

á hverju starfsári.  

Fljótlega voru stofnaðar nefndir til að annast fjáröflun og bazar, merkjasala, kaffisala 

og happdrætti urðu bráðlega fastir þættir í starfsemi félagsins. Þegar fram liðu stundir 

fjölgaði verkefnum: kirkjudagar safnaðarins á sumrin seint í ágúst, að búa börn til 

fermingar, kirkjukvöld og merkisdagar eins og kvöldvökur, ferðalög og dagur 

aldraðra og fatlaðra, einkum blindra og vangefinna. Gaman að geta þess að einmitt 

var sá siður tekinn upp í okkar söfnuði og á okkar vegum fyrst allra safnaða í 

Reykjavík, að fermingarbörnin væru klædd öll á sama hátt í hvítar skikkjur.26 

Barnastúkan Ljósið var stofnað og ein félagskvenna tók að sér gæslumannsstarfið þar. 

Nefndum fjölgaði í samræmi við áhugasvið kvennanna og hugsjónir til dæmis 

áfengisvarnanefnd sem hafði það markmið að bjóða börnum drykkjusjúklinga í 

sumardvöl í sveit. Fyrir jólin voru gjafir til glaðnings einstæðingum og öldnum sendar 

eins og áður, en þó fleirum færðar nú en en áður. Þetta var framkvæmt undir forystu 

og fyrirsögn prestsins, sr. Árelíusar, en hann og Helgi Þorláksson, formaður 

sóknarnefndar, voru mjög hlynntir starfi kvenfélagsins og konur þeirra beggja sátu í 

stjórn þess.  

Sumarferð með eldra fólk var undirbúin og framkvæmd á vegum félaganna 

sameiginlega, kvenfélagsins og bræðrafélagsins (hvatt er til stofnunar þess á fundi 

sóknarnefndar 1956). Farin var eins til tveggja daga ferð út úr bænum. Bifreiðastöðin 

Bæjarleiðir lagði til bíla án endurgjalds af miklum höfðingskap. Sameiginlega lögðu 

félögin til nesti. En kaffi var  keypt á leiðinni. Slíkar sumarferðir eldra fólks áttu svo 

eftir að verða sérstakur þáttur í starfsemi félagsins um ókomin ár öllum til óblandinnar 

ánægju og samstarfi við Bæjarleiðir. 

Hin fyrstu ár mátti segja, að óskir og framkvæmdir til byggingar safnaðarheimilisins 

væri upphaf og endir allrar umræðu og áætlana félagsins. 

Hafist var handa af unga fólkinu frá ,,ýmsum löndum“ eins og það var orðað í 

fundargerðum og grafið fyrir grunni í júlímánuði 1957. Þar var með ýmsu móti unnið 

og útbúnar veizlur og veitingar hópnum til handa í Ungmennafélagshúsinu við 

Holtaveg. 

Samt varð ýmiss konar fjáröflun til ,,Heimilisins“ aðalhlutverk þessara fyrstu ára. 

Enginn, sem að þessu hafði unnið gæti því gleymt fögnuði fyrsta fundarins í 

,,Heimilinu“ 8. des 1959. 

Fljótlega var öll starfsemi félagsins flutt þangað, þótt stundum virtist hægt að marki 

miða og margs væri vant. 

Þess er getið með þökk og virðingu að formaður byggingarnefndar, Vilhjálmur 

Bjarnason, og formaður safnaðarins, Helgi Þorláksson höfðu kvenfélagskonurnar 

jafnan með í ráðum, þegar verið var að hanna, teikna og byggja, einkum þó við 

útbúnað í eldhúsinu. Baðstofan þótti sérstæðust og sérstök kóróna verksins. Það var  

hugmynd, sem sr. Árelíus átti í upphafi, en alllir hrifust af, en Kristján kirkjuvörður 

kom í framkvæmd og var studd af kvenfélaginu með ráðum og dáð. Árelíusi var mjög 

um að koma á kvöldvökum sem hann þekkir úr uppvextinum; ,,Það voru 

kvöldvökurnar og allt, sem þeim fylgdi í fræðslu, menntun og andlegri uppbyggingu. 

[…]  í snertingu við hjartaslög aldanna frá upphafi Íslands byggðar. Og þrátt fyrir eða 

einmitt vegna þess umkomuleysis og skapgerðar, sem áttu aldrei fulla samleið með 

stefnufestu og stjórnun heimilisins komst ég alveg í innsta kjarna þessara horfnu hátta 

Íslendinga.”27 Í sögu kvenfélagsins kemst Árelíus hér á flug: 

,,Á hverju vetrarkvöldi frá veturnóttum til sumarmála var baðstofan eða ,,loftsalur“ 

torfbæjanna íslenzku allt í senn: 

Skóli, vinnustofa  og kirkja eða bænahús. Þar var lesið, kveðið og sungið. Þar var flutt 

fjölbreytt efni sagna, ljóða og laga. Þar var unnið að tóvinnu, vefnaði, saumum, 

smíðum og bókagerð úr fjölbreyttu efni og framleiddir hinir fegurstu og nytsömustu 

hlutir til hversdagsnotkunar eða prýði eftir föngum.  

Og hverri kvöldvöku lauk með húslestri, sálmasöng og bænagerð. 

Þarna var ull táð og greidd, kembd og lyppuð, spunnin, unnin og ofin. 

Hrosshár var greitt og kembt og fléttað í reipi og færð til haglda og sila. Bækur 

sniðnar, bundnar og gylltar á kjöl. 

Þarna voru lesnar sögur og ljóð, sungin kvæði, kveðnar rímur og leikið á langspil og 

orgel. Allt fór þetta eftir efnum og undirbúningi.  Hlaðin borð af pönnukökum, 

kleinum og smurðu brauði ásamt kaffi og mjólk beið vökufólksins í hvíldarhléinu. Þar 

voru lummur, flatbrauð, jólakaka og laufabrauð. 

En undirleikur allra þessara dásemda líkt og bergmál minninganna er suð rokksins og 

karrið í kömbunum, sem elzta fólkið kann svo vel að meta.28  

Á fundum félagsins voru flutt fræðsluerindi margskonar, ljóðaflutningur, söngur og 

helgistund. Einnig bauð félagið upp á margs konar námskeið; í framsögn, matreiðslu, 

handverki. Meðfram öllu þessu starfi var safnað fyrir byggingu safnaðarheimilis sem 

mætti einnig nýta sem kirkju, útbúnaði byggingar og útbúnaði safnaðarheimilisins, 

altarisbúnaði, eldhúsi, snyrtiaðstöðu og áhöldum öllum til veitinga. 

Litli salur safnaðarheimilis, fyrsti hluti byggingarinnar var helgaður á fyrsta 

sunnudegi í aðventu, 3. desember 1959. 

Langholtssókn var skipt 1962 þegar Ássókn er stofnuð. Nær 40 félagskonur vou nú 

með einu pennastriki komnar í aðra kirkjusókn og þótt ótrúlegt megi virðast nær að 

óvörum. Þessi breyting hafði aldrei verið rædd né undirbúin með presti og söfnuði, af 

þeim, sem þarna unnu að, líklega biskupi og safnaðarráði Reykjavíkur.29 

Flestar þessara 40 kvenna voru meðal stofnenda félagsins, sem einmitt var stofnað og 

átti sinn aðalkjarna í upphafi úti  í Laugarásnum. Nokkrar stjórnarkonur, þar á meðal 

formaðurinn, voru ekki lengur í sókninni og urðu að láta af stjórnarstörfum. Þær sóttu 

hins vegar fundi áfram og létu gott af sér leiða. 1965 kom fram erindi sem formaður 

Bygginganefndar Vilhjálmur Bjarnason flutti um störf sinnar nefndar, vakti það til 

ákveðinna óska og aðgerða til þess að kona fengi þar sæti í framtíðinni. 

Samt var ákveðið að fresta vali kvenfulltrúa fyrst um sinn í nefnd þessa.  

Félagsstarfsemi innan kirkjunnar hafði aukist, Bræðrafélagið starfaði með 

kvenfélaginu að ýmsum þáttum, kór hafði verið stofnaður og Æskulýðsstúkan. 

Á vorfundi 1963 flutti Gísli Sigurbjörnsson, forstjóri Elliheimilisins Grundar ávarp 

um starfsemi fyrir aldraða einkum í heimahúsum, talaði um að koma á fót 

smáheimilum aldinna á vegum safnaðanna, þar sem sjö til tíu manns væri veitt aðstoð 

og eftirlit, en annars látið annast sjálft allt sem það væri fært um að vinna. Auðvitað 

gætu verið færri í slíkum sambýlishúsum eftir stærð þeirra og aðstöðu. 

Vakti mál hans mikla athygli og logandi áhuga hjá mörgum, þótt ekki yrði hafizt 

handa við framkvæmdir, þar eð hér var í mörg horn að líta við uppbyggingu alls af 

sléttum velli. 

Samt var kosin nefnd til að athuga málið, skipuð fólki úr Kvenfélagi og Bræðrafélagi. 

En ekkert húsnæði heppilegt til framkvæmda fékkst og þessi hugmynd þokaði í 

baksýn. Samt lifði hún og kom oft til orða og fæddi af sér margt, sem gert var fyrir 

gamalt fólk á komandi starfsárum félagsins og má þar nefna sumarferðirnar.  

Sem sjá má í þessari samantekt hefur Árelíus mikinn áhuga á að rækta mannúðarstarf 

í kirkjunni í samvinnu við félögin þar. Hann ber mikla virðingu fyrir konunum í 

kvenfélaginu og nafngreinir þær oft þegar hann telur upp nefndir eða hvaða störf 

innan félagsins og safnaðarins þær hafa unnið. Þakklæti er honum ríkt í huga til þeirra 

fyrir sitt óeigingjarna, fórnfúsa framlag. Hann sér það á sama hátt og hann sá 

fósturmóður sína í uppvextinum; ,,Annars kom varla sá dagur, að mamma sendi ekki 

mjólk eða bita inn eftir og sama gerði Sæja. Það var eitt af hinu sjálfsagða, sem hvorki 

þurfti að krefjast né þakka, hvað þá heldur að ætlast til endurgjalds. En þessi 

fórnarlund, einkum bak við tjöld hversdagsins, hafði ógleymanleg og sterk áhrif á 

uppeldi okkar og lífsskoðun, sem ekkert getur raskað.”30 Hann sér konurnar sem 

presta; ,,Þar reyndust konur sannir prestar, án allra prédikana, með öll fórnarstörfin og 

eldlegan áhuga, sem allt virtist geta sigrað.”31  

Séra Árelíus Níelsson og kirkjuskilningur hans. 
Frjálslynd guðfræði. 
Í upphafi 20. aldar komu fram nýjar áherslur í guðfræði og þeim til grundvallar voru 

þær framfarir í biblíufræðum og sagnfræði sem höfðu orðið. Ungum guðfræðingum 

frá Kaupmannahöfn fannst vegið að helgum dómum og óttuðust siðferðilega 

upplausn. Sögulegar rannsóknir sýndu að rit Biblíunnar hefðu orðið til á ýmsum 

tímum og mótast af menningu og samfélagi hvers tíma. Frjálslyndu guðfræðingarnir 

vildu rannsaka rit Biblíunnar út frá sögulegum og bókmenntafræðilegum forsendum á 

sama hátt og önnur forn rit. Þessar staðreyndir taldi Jón Helgason síðar biskup ekki  

skyggja á kjarna kristindómsins sem sé fólginn í kenningu Jesú Krists um kærleika 

Guðs og komi fram í lífi hans og starfi. Að efast um gildi einstakra ritningarstaða og 

játningarita kirkjnnar geti því ekki talist vera það sama og að hafna kristindóminum 

sjálfum. Þórhallur Bjarnarson biskup frá 1908 til 1917 studdi þessa stefnu og það 

gerði einnig eftirmaður hans Jón Helgason biskup. Frjálslynda guðfræðin miðaði að 

því að laga kristindóminn að vísindahyggju samtímans, virti trúfrelsið skilyrðislaust 

og lagði áherslu á samviskufrelsi mannsins gagnvart kenningum kirkjunnar og 

samrýmdist vel frelsisandanum sem ríkti hér um aldamótin 1900. Pétur Pétursson 

biskup (1808-1891) hafði mótandi áhrif á íslensku kirkjuna á seinni hluta 19. aldar og 

bent hefur verið á að í guðfræði hans megi greina ýmis áhersluatriði frjálslyndu 

guðfræðinnar, en þar víkja átök Guðs og djöfulsins fyrir boðun þar sem hið illa er það 

sem hindrar og takmarkar manninn í viðleitni til fullkomnunar og áherslan leggst á 

siðferðilega breytni einstaklingsins. Telja má líklegt að guðfræði Péturs hafi 

auðveldað framgang frjálslyndu guðfræðinnar hér á landi. Miklar deilur urðu milli 

hefðbundinna og frjálslyndra guðfræðinga. Andstæðingar frjálslyndu guðfræðinnar 

fylktu sér saman og beittu sér gegn áhrifum hennar. Dómkirkjuprestarnir Bjarni 

Jónsson og Jóhann Þorkelsson ásamt Friðriki Friðrikssyni, framkvæmdastjóra KFUM 

hér á landi voru þar á meðal. Vegna þessa ágreinings ríkti mikil spenna og átök í 

safnaðarlífinu í Reykjavík. Áherslan á synd mannsins og fórnarverk Krists sem 

forsendu hjálpræðisins var það sem sameinaði ólíka aðila í andstöðunni við 

frjálslyndu guðfræðina. Friðþægingarkenningin var meginatriði kristinnar trúar í 

samræmi við lútherskan rétttrúnað. Mikil áhersla var á játningarit kirkjunnar þar sem 

þrenningarkenningunni er haldið fram og það tekið skýrt fram að Kristur hafi bæði 

verið sannur maður og sannur Guð. Frjálslyndu guðfræðingarnir studdust meðal 

annarra við bók R.J. Campbells, New Theology, þar sem guðdómur Jesú Krists birtist 

fyrst og fremst í hinni hreinu og tæru sál hans sem endurspeglaði kærleika Guðs og líf 

Jesú sýndi skilyrðislausa hlýðni við kærleiksvilja Guðs og í því væri opinberunin, 

kjarni kristindómsins fólgin.32 

Árelíus var fyrsti sóknarprestur Langholtssafnaðar. Hann var frjálslyndur 

guðfræðingur, mikill frumkvöðull og vildi færa kirkjuna til fólksins. Hann er 

gagnrýninn á kristna kirkjustjórn, ekki aðeins á Íslandi og kemur það vel fram í 

fororðum hans að sögu kvenfélagsins. Honum fannst kirkjan og þjónar hennar halda 

of fast í hefðir og venjur í stað þess að byggja á grunninum – Jesú Kristi.  Hann segir 

kirkjuna vera móður lista og mennta á Íslandi. Þá hafi kærleiksboðskapur Krists 

horfið í skuggann öldum saman fyrir stöðnuðu fræðastagli, bókstafsþrælkun og 

skoðanakúgun hinna lærðu og voldugu, sem réðu mestu á biskupssetrum, 

fræðslustofnunum og klaustrum.  

Hann hafi haft efasemdir um hvað Guðs orð væri. ,,Var það ekki og hafði alla tíð 

verið mótað og mengað af valdi, misskilningi og valdastreitu misviturra manna, sem 

höfðu það meira og minna til að efla eigin hag, og til að setja sig í hásæti Guðs, með 

pompi og prakt preláta og páfa? […] 33 Þegar Langholtssókn er skert og Ássókn 

verður til sárnar Árelíusi að ekki hafi verið rætt við söfnuð og prest, heldur er 

ákvörðun um skiptinguna tekin að ofan hjá kirkjustjórn. 

Árelius var ákaflega mótaður af uppvexti sínum svo sem má lesa um í æviminningum 

hans sem hér er að nokkru leyti stuðst við.  

Hann var lausaleiksbarn, sem ólst upp hjá öðrum og átti erfiða æsku. Gunnar 

Kristjánsson skrifar í grein Andvara að Árelíus hafi verið utangarðsmaður í uppvexti 

sínum.34  Hann skammaðist sín fyrir móður sína, Einöru, vegna fátæktar hennar og 

einstæðingsskapar, þar til hann var uppkominn.  ,,Milli þessara mæðgina hafði andúð 

og slúður, […] hlaðið ósýnilegan múr, eiginlega gaddavírsgirðingu, sem klóraði til 

blóðs og tára, hvar sem að var komið. Einmitt það, sem öðrum gat verið og var 

helgast og fegurst, hafði skilningsleysi þeirra, sem næst stóðu og best áttu að vita 

myndað sárustu broddana í gaddavírsgirðingunni.”35  

Hann virðist hafa verið með samviskubit gagnvart móður sinni og hafði líka séð þá 

sem unnu vanþakklátu verkin. ,,Þessi vinnukona á æskuheimili mínu, sem hjálpaði 

mömmu að þvo gólfin, hreinsa túnið og mjólka ærnar með mér á sumrin, raka á 

engjunum og mjólka kýrnar hafði þau áhrif á vitund mína ævilangt að verða fulltrúi 

heillar stéttar í þjóðfélaginu,, sem ekki er lengur til. […] Þær unnu verstu og 

lítilmótlegustu verkin, en var ekki þakkað, heldur vanþakkað. […] Líklega stendur því 

engin þjóðfélagsstétt mér nær en þessi lítilsvirti hópur liðinna alda, sem nú er horfinn 

[…] og enginn gæti öfundað af neinu.36 

Hann vildi  bæta hag hvers manns (karls og konu) og sérstaklega aldraðra og þeirra 

sem minna máttu sín. ,,Síðan hefur alla tíð búið í barmi mér rödd, sem segir mig í 

skuld við alla örvasa og blinda, alla einstæða og vesæla.”37 Menntun var honum 

ákaflega hugstæð og kemur þar fram í sögu kvenfélagsins áherslan á námskeið og 

fræðslu til andlegrar og líkamlegrar næringar. Orð úr bréfi kennara hans: “Sönn 

menntun flytur okkur hugsjónir hinna æðstu anda heimins frá örófi alda í bundnu og 

óbundnu máli.” (Magnús Andrésson, kennari í Flatey í bréfi til Árelíusar )38 höfðu þar 

mikil áhrif á hann.  

Hann taldi það skipta meira máli að vera meðal fólksins, færa kirkjuna þangað sem 

fólkið er, heldur en að fá fólk í messu. Því kynntist hann í upphafi starfsferils síns, 

þegar hann var prestur í Fnjóskadal og hljóp undir bagga  við heyskap á þremur 

bæjum í sókninni; ,,Nú fann ég, að jafnvel kaupavinna, með reipi, orf og hrífu í 

höndum, gat orðið guðsþjónusta, væri þar unnið af alúð og fórnarlund. Og ég sá þó 

ekki síður, að samtöl í kyrrð og friði kvölds eða sólrisi morguns gátu haft sama gildi 

og sterkari áhrif á sálir fólks en hefðbundnar ræður í kirkjum. Það er einnig grunnur 

kirkjusóknar og safnaðarstarfs öllum fræðigreinum fremur.”39 Árelíus tók við 

prestsembætti á Stað í Barðastrandasýslu eftir nokkurra mánaða dvöl á Hálsi í 

Fnjóskadal.  Þar var hann með skóla á prestsetrinu fyrir börnin í sveitinni. En þar var 

kennt ýmislegt fleira heldur en akademískt nám eins og hér fylgir; ,,En stofan var 

samt meira en svefnsalur ,,hjónanna”, sem töldu hana heimili press og skólastjóra eins 

og nú yrði sagt. Hún var matsalur skólans og gestastofa staðarins, setustofa 

heimilisfólksins, söngsalur hópsins, sem satt að segja söng og lærði mikið af 

ættjarðarljóðum, sálmum og dans- og ástarljóðum. Hún var danssalur, þar sem margir 

lærðu sín fyrstu spor og eignuðust ógleymanleg augnablik. Þarna var líka kennt að 

dansa, jafnvel hringleiki og þjóðdansa. […] heilög kirkja um helgar […] líka leikhús 

til æfinga og sýninga”40  

Frjálslyndi Árelíusar kemur einnig fram í einkalífinu, því hann gekk móti öllum 

viðteknum venjum við eigið brúðkaup, þar sem hann kostaði öllu til sjálfur í stað þess 

að láta foreldra brúðarinnar um það. Það vakti líka umtal en honum fannst dýrmætt að  

,,að geta breytt gömlum siðum í átt til frelsis og sjálfstæðis þeirri kynslóð, sem hefja 

skyldi merki framtíðar að húsi hverju sinni.”41 

Frjálslyndi Árelíusar í guðfræðinni var opinskárra heldur en annarra guðfræðinga og 

presta á þessum tíma samkvæmt því sem hann segir sjálfur í æviminningunum. Hann 

átti til að ganga langt fram af fólki í prédikunum sínum og er hér eitt dæmi um það. 

Jólaprédikun hans 1944 á Eyrarbakka og Stokkseyri varð til þess að hann var kallaður 

á teppið hjá biskupi, Sigurgeir Sigurðarsyni. Lítill hópur safnaðarins á Eyrarbakka 

kvartaði skriflega undan guðlasti í ræðunni en þar hafði Árelíus haldið því fram að 

Jesús væri óskilgetinn, algjört lausaleiksbarn. Í bréfinu var óskað eftir því að 

sóknarprestinum væri sagt upp þessu embætti. Árelíus rakti ræðuna fyrir biskupi og  

lét svo biskupi eftir að taka ákvörðun og sagðist mundu sætta sig við hverja þá 

niðurstöðu sem biskup kæmist að. Hann vildi ekki vita hverjir væru bréfritarar og 

vildi ekki láta þá gjalda bréfsins. Ekkert heyrðist meira um þetta mál og Árelíus var 

um kyrrt þar til hann tók við embætti í Reykjavík 1952.42  

Bjarndís Kristrún Guðjónsdóttir fædd 1926 ólst upp á Eyrarbakka. Hún á hlýjar 

minningar um Árelíus þaðan og segir Árelíus hafa verið annt um unga fólkið.  Enginn 

skóli hafi verið fyrir það eftir fermingu en Árelíus fékk að nota barnaskólann til 

kvöldkennslu fyrir ungmenni þar sem hann kenndi ensku, dönsku og stærðfræði. Í 

frímínútum kenndi hann þeim að dansa vikivaka. Viðhorf hans hafi verið elskulegt til 

allra ungmenna og honum var umhugað um að enginn yrði útundan.  

Árelíus átti við mótbyr að stríða meðal sumra í plássinu. Þar á meðal Pálínu Pálsdóttur 

í Hraungerði, sem var formaður sóknarnefndar og hafði viljað fá prestshjónin séra 

Ingólf Ástmarsson og Rósu Blöndals í prestsbústaðinn heldur en séra Árelíus. Pálína 

starfaði áfram í kirkjunni, en rægði í þau eyru sem vildu heyra, nýja prestinn allan 

tímann sem hann var á Eyrarbakka segir Bjarndís. 

Þegar Árelíus kom til Eyrarbakka var kirkjukórinn orðinn mjög þunnskipaður og 

Pálína gekkst í að yngja hann upp. Hún fékk þar á meðal Bjarndísi, sem þá var 15 ára 

og vann í netaverksmiðjunni, til að ganga í kórinn. Árelíus stofnaði líka  kvennakór 

sem Ingibjörg kona hans var í. Árelíus fékk mann í plássinu til að æfa hann og kom 

kórinn fram á samkomum í Fjölni, samkomuhúsinu, á 1. maí, 17. júní og fleiri 

skemmtunum. Kórinn söng ekki við kirkjulegar athafnir, þar var aðeins 

kirkjukórinn.43  

Sóknarprestur í Langholtskirkju. 
Þegar Árelíus var settur í embætti við Langholtskirkju hafði hann verið prestur í 12 ár 

í nokkrum söfnuðum. Hann var  kominn með töluverða reynslu af starfinu og  hafði 

kynnst bæði mótlæti og meðbyr í því. Hann var umdeildur því hann tók sér stöðu með 

lítilmagnanum og skeytti minna um  hefðina og formið í því sambandi.  Segja má að 

hann hafi haft að leiðarljósi orð séra Sigurgeirs Sigurðarsonar sem var biskup þegar 

Árelíus var vígður til prests; ,,Allt sé hjá yður í kærleika gjört. Guð er kærleikur og 

kærleikurinn er Guð.”44  Þegar hann hvetur til starfsemi kvenfélags virðist 

fyrirmyndin vera Kristsbú, sem voru stofnanir til hjálpar umkomulausu fólki og 

öldruðu, hið fyrsta stofnað 1070 og var gjörbreyting á hugsunarhætti fyrri tíma þar 

sem best þótti að losa samfélagið við þá sem ekki gátu bjargað sér.45 Árelíus þótti 

væminn í ræðum og viðkvæmur því hann var einlægur og hispurslaus. Fyrir vikið 

naut hann gríðarlegra vinsælda. Fólk gat samsamað sig honum.  

Árelíus var að eigin skilningi maður fólksins og lét tilfinningarnar leiða sig og 

stundum afvegaleiða og stuðningur hans við smælingja var fólginn í persónulegum 

samskiptum en hann reyndi ekki að hafa áhrif á stjórnvöld til að koma á 

samfélagslegum breytingum. 46  

Árelíus segir í minningagrein um séra Halldór Kolbeins, sem hafði verið prestur í 

Flatey á uppvaxtarárum Árelíusar, að hann hafi verið honum mikil fyrirmynd því 

hann heimsótti umkomuleysingja á afdalabæjum og gerði sér far um að finna börn til 

viðtals, en það var ekki venja á þessum tíma. Hann segir Halldór hafa komið þegar 

hann lá veikur, 12 ára gamall í Kvígindisfirði, og Halldór hafi sagt við sig að hann 

ætti eftir að verða mikill maður. Hönd hans á enni Árelíusar fannst drengnum tákn um 

snertingu kærleikans, snertingu Krists. Halldór var ekki sóknarprestur þeirra en engu 

að síður koma hann tvisvar á ári með hann var prestur í Flatey og setti börnunum fyrir 

sálma og ritningarkafla. Hann vakti með drengnum löngun til að verða prestur og sú 

ósk var æðst í brjósti hans í mörg ár.47 Þórey M. Kolbeins, dóttir séra Halldórs, heyrir 

oft sögur af föður sínum og frásögnina af heimsókn séra Halldórs var henni sögð á 

þennan veg: ,,Séra Halldór var nýbyrjaður í prestsskap og var í Flatey. Hann fer í 

húsvitjun á bæ einn og þar liggur ungur drengur í rúminu. Hann heilsar upp á 

drenginn og segir honum að hafa yfir oft: ,,Mér batnar og batnar á alla lund, betur og 

betur hverja stund.” Sagan segir að drengurinn hafi stappað í sig stálinu með þessu og 

komist til manns. Fylgir sögunni að orð þessi  væru góð og dygðu vel fyrir þá sem 

þurftu þess með.48  

Árelíus vildi byggja safnaðarheimili á undan kirkjunni og vakti það undrun. Hann 

hreif fólk í söfnuðinum til að taka þátt í uppbyggingu starfsins og síðan 

safnaðarheimilis og kirkju. Hann var hvatamaður að stofnun hinna ýmsu félaga sem 

tóku til  starfa í söfnuðinum.  

Sigurður Haukur, sem var prestur með Árelíusi í Langholtskirkju skrifar í 

minningargrein um Árelíus að kjark sóknarnefndar og byggingarnefndar hafi þurft til 

að fylgja þeirri ósk prestsins eftir. ,,Safnaðarheimilið reis. Salir fylltust. Starf, sem 

íslenskir söfnuðir höfðu aldrei kynnst, var hafið. Presturinn var kennari líka, 

bindindisfrömuður, tendraður af hugsjón ungmennahreyfingarinnar, og allt þetta setti 

á starf hans mót. Hann kom á fót forskóla fyrir börn; stofnaði stúku; hjónadeild; 

æskulýðsfélag; barnakór; bræðrafélag; kvenfélag. 49 Árelíus hafði kynnst vorhátíðum 

þegar hann var prestur á Eyrarbakka og Stokkseyri og fannst nauðsynlegt að koma 

þeim á hjá hinum stóra söfnuði í Langholtssókn. ,,Þar voru stundum ógleymanlegar 

útisamkomur og kirkjudagar síðla sumars. Þær urðu einmitt að fyrirmyndum sam 

konar starfshátta framtíðarinnar í söfnuði borgarinnar sunnan heiða. Hinn andlegi 

vorblær hins starfandi kristindóms getur borið fræ guðskraftar svo víða til vaxtar yfir 

fjöll og höf”50  

En Árelíus varð umdeildur fyrir að láta AA-samtökunum í té aðstöðu til fundahalda 

og námskeiða í safnaðarheimilinu löngu áður en áfengissýki var talin sjúkdómur. 

Hann hafði kynnst ógæfufólki á Litla-Hrauni á Eyrarbakka og öðlaðist skilning á því 

böli sem áfengi getur valdið í lífi fólks. Hann keypti kú til að hafa mjólk fyrir heimilið 

og fékk að hafa hana á fóðrum á Litla-Hrauni og vann þar í kaupavinnu dag og dag 

meðal fanganna til að heyja fyrir kúnni um sumarið.  ,,Þessi kýrkaup og heyvinna 

voru aðferð forsjónarinnar til að opna mér hliðin að heimi hinna svonefndu 

afbrotamanna, alkóhólista og ógæfufólks.”51  

Árelíus tók þátt í margskonar mannúðarstarfi og svo mjög að erfitt var að skilja 

hvernig hann fann tíma til þess, til dæmis er hann sagður hafa samið flest bréf sem frá 

Íslandsdeild samtakanna Amnesty International hafa verið send, ýmsum kúguðum 

föngum til hjálpar. Svo skrifar Guðmundur Sæmundsson, útgefandi ævisögu 

Árelíusar, fremst í bókinni í æviminningum Árelíusar. Sjálfur skrifar Árelíus frá 

æskuárum: ,,En einhvern veginn lærðist að nota hvert augnablik í önnum og striti 

hversdagsins, með blað í vasa, bók við höfðalag og í hjásetumal og engjapoka.”52  

Árelíus taldi sig umburðarlyndan og sagði að hann hafi lært að meta trúarskoðanir 

annarra í samstarfi við Hjálpræðisherinn. Hann áleit kristindóminn birtast í athöfnum 

og fórnum fremur en orðum og ,,helgiþrugli, sem verður best að láta sem ekki heyrist 

en efla og dá guðsþjónustu í framkvæmd, ekki síst á stéttum og stígum 

hversdagsins.”53 Hann var mjög harðorður í gagnrýni á kaþólsku kirkjuna og 

erfikenningarnar sem hafi skipt og sundrað kristnum mönnum  í margar kirkjudeildir í 

stað einingar og jafnréttis í kærleika Guðs.54 

Í grein í Ganglera55 finnur hann kristinn anda meðal landnámsmanna. Um leið og 

hann vitnar í Laxdælu notar hann tækifærið til að koma gagnrýni sinni á hefðir 

kirkjunnar að.  ,,Ekki er mér sonur minn bættari, þótt Bolli (banamaður hans) sé 

veginn”. Þarna sagði hann birtast göfgasta hugsjón kristninnar, friðarhugsjón og 

fyrirgefning ofar öllum formum og fordómum hinna afbökuðu kirkjukenninga og 

guðfræðikreddna. 

Árelíus gerði sér grein fyrir að hann stóð ekki einn og í æviminningum hans kemur 

fram að hann var innilega þakklátur sinni góðu konu, Ingibjörgu Þórðardóttur, sem ól 

honum fimm börn,  og studdi hann með ráðum og dáð í lífi og starfi. Einnig ólu þau 

upp kjörson.56 Ingibjörg var í stjórn kvenfélagsins frá upphafi og fram að andláti eða í 

25 ár, en hún var rétt tæplega sextug þegar hún lést. 

Trú Árelíusar hefur verið afar einlæg. Ritningartexta sinn við ferminguna; ,,Jesús 

sagði:” ,,Ég er ljós heimsins, hver sem fylgir mér, mun aldrei ganga í myrkrinu, 

heldur hafa ljós lífsins” sagði hann hafa mótað trú sína.”57 Handleiðsla æðri máttar var 

rauði þráðurinn í athöfnum hvers einasta dags.58  

Embættisskilningur Árelíusar og kirkjusýn kemur fram í starfi hans þegar hann opnar 

kirkjuna fyrir miklu safnaðarstarfi og hvetur til að félög séu stofnuð innan kirkjunnar 

til félagsstarfs meira heldur en að reisa kirkjuna. Sjálfboðaliðarnir eru samstarfsfólk, 

umönnun aldraðra og fatlaðra er tækifæri til þátttöku í kirkjustarfi og gefur rými til að 

þroskast og rækta sjálfan sig. Kirkjan lætur sig varða allt samfélagið og menninguna. 

Kirkjan og guðsþjónustan er í samtalinu, samvinnunni og þjónustunni við aðra ásamt 

lestri til sjálfsræktar í heilagri ritningu. Sá sem hefur vettvang til að vera virkur í 

kirkjunni fær tækifæri til að mæta trúnni á nýjan hátt.  

Árelíus leggur mikla áherslu á að hjálpa einstaklingum frekar en að ráðast að 

valdakerfinu og reyna að breyta því í þágu mannkyns. Embættið er að fylgja Jesú 

Kristi og hafa hann að leiðarljósi allan tímann og einnig utan vinnunnar. ,,Kenning 

hans var að birta söfnuði sínum þann milda, mannúðarríka Krist, sem volaðir og 

vesælir, bersyndugir og bannfærðir ættu hjá athvarf og hæli án ótta við eilífa útskúfun 

og vítisloga hins gamla boðskapar.59 

Árelíus lést í febrúar 1992. Í minningargreinum um hann segir að hann hafi unnið alla 

tíð í þágu hinna jákvæðu lífsviðhorfa og verið eldheitur hugsjónamaður um 

bindindismál og í baráttunni gegn áfengisbölinu og niðurrifsöflum í þjóðfélaginu.60 

Helgi Þorláksson, fyrrverandi formaður sóknarnefndar skrifar eftir 40 ára kynni við 

Árelíus að geislandi orðfimi og skáldgáfur, spámannlegur eldmóður og 

sannfæringarkraftur hafi gert hann um árabil að áhrifaríkasta prédikara íslensku 

þjóðkirkjunnar.61  

Kvenfélög. 
Upphaf kvenfélaga á Íslandi. 
Elsta kvenfélag landsins er talið stofnað 1869 að Ríp í Hegranesi, Kvenfélag 

Rípurhrepps. Stefnuskrá þess er um margt merkileg. Hún tekur á hreinlæti á bæjum, 

vinnu barna, ullarþvott, vefstóla, fræðslu barna og kvenna, stofnun sjóðs til að kaupa 

vinnuvélar og bágindum; hvað er enn ónotað sem hafa mætti til manneldis.62  

1894 komu 200 konur saman til að hefja fjársöfnun til styrktar innlendum háskóla og í 

framhaldi af því  var Hið íslenska kvenfélag stofnað á sama ári til að efla félagsskap 

og framfarir meðal kvenfólksins í landinu.  Félagið var fyrsta kvenréttindafélag á 

Íslandi með þau markmið að ,,réttindi kvenna á Íslandi verði aukin[…] og styrkja allt 

það, er horfir til framfara í landinu.”63  Meginmarkmið Hvítabandsins var að útrýma 

nautn áfengra drykkja.64 Kvenfélag Fríkirkjunnar er elsta safnaðarkvenfélag landsins 

og önnur kvenfélög hafa litið til starfsemi þess sem fyrirmyndar. Það er stofnað 

fljótlega eftir stofnun safnaðarins 1899 og starfaði til 1902 að eflingu safnaðarins. Þá 

lá það niðri í fjögur ár þar til það var stofnað á nýjan leik og hefur starfað óslitið 

síðan.  Á stofnfundi var samþykkt svohljóðandi markmið: ,,Tilgangur félagsins er að 

sameina krafta vora trúarlífi og kristilegu siðgæði, til eflingar safnaðarlífi voru, svo og 

til styrktar hverju góðu máli, sem söfnuðinn varðar. […] Að hjálpa fátækum konum, 

líkna sjúkum og bágstöddum manneskjum í söfnuðinum.”65 Þar var starfið mótað með 

fjársöfnunum, vorferðum, fundum og skemmtunum. Þegar lesið er áfram í sögunni 

sést að félagið hefur látið víða að sér kveða í samfélagsmálum sem að ríki og 

sveitarfélög hafa tekið yfir um miðja öldina þegar Kvenfélag Langholtssóknar er 

stofnað. Kvenfélag Fríkirkjunnar tók þátt í ýmsum kvenréttindamálum og öðrum 

málum sem eru þannig þegar í höfn þegar yngri kvenfélög eru stofnuð. 

Bandalag kvenna í Reykjavík, BKR, var stofnað 1917 með níu félögum. Það voru 

Heimilisiðnaðarfélagið, Hið íslenska kvenfélag, Hringurinn, Hvítabandið, Kvenfélag 

Fríkirkjusafnaðarins, Kvenréttindafélag Íslands, Lestrarfélag kvenna og 

Thorvaldsensfélagið. Öll eru enn starfandi utan Lestrarfélagið sem var stofnað á 

vegum kvenréttindafélagsins og starfrækt í 35 ár eða frá 1911 til 1946.66  

Í dag eru 14 kvenfélög í bandalaginu þar af sjö sem kenna sig við kirkjur eða söfnuði. 

Markmið BKR eru að efla kynningu og samstarf aðildarfélagana, að stuðla að aukinni 

menntun kvenna, að vinna að velferðar- og fjölskyldumálum og að standa fyrir hvers 

konar menntunar- og fræðslustarfsemi.67 

Kvenfélagasambandið er stofnað 1930 eftir nokkra undirbúningsfundi með fulltrúum 

frá héraðssamböndum út um landið.  Lokaorð fundarstjóra á einum  fundinum hafa 

orðið að einkennisorðum í starfi félaganna: ,,Ef Drottinn ekki byggir húsið, þá erfiða 

smiðirnir til einskis.”68 

Þegar litið er yfir starf kvenfélaga í fljótu bragði starfa þau með líku móti um allt land 

og hafa sameinað í stefnuskrám sínum það sem fellur að samfélaginu á hverjum stað 

frá fyrstu kvenfélögunum. Félagslíf kvenna á þessum tíma var mjög fábrotið og 

kvenfélögin buðu upp á vettvang til að koma saman, skemmta sér og öðrum og láta 

gott af sér leiða í þágu samfélagsins og ekki síst við uppbyggingu kirkjunnar. Segja 

má að kvenfélögin hafi verið útvíkkun á prestsheimilinu eins og það var fyrr á öldum.  

Konur unnu að líknarmálum og þegar þjóðlífið færðist í átt til nútíðar voru erlend 

trúfélög og samtök kvenna í fararbroddi framfara en opinber stjórnvöld voru 

áhugalítil. Thorvaldsensfélagið, Hringurinn og Hvítabandið voru stofnuð af konum. 

Hvítabandið tengdist alþjóðlegum kristilegum samtökum bindindiskvenna, liðsinnti 

sjúkum og reisti hjúkrunarheimili. Hver fundur hófst með bæn. Framtíðin, kvenfélag á 

Akureyri var stofnað á Akureyri 1894 til ,,að gjöra gott fátækum börnum og styrkja 

bágstadda”. Tilgangur kvenfélags Grindavíkur stofnað 1923 var að ,,efla samúð og 

samvinnu meðal kvenna í Grindavíkurhreppi. Sérstaklega vill það leggja lið 

einstæðingum og ekkjum, sem á einhvern hátt eru hjálparþurfi. Einnig vill félagið 

hlynna að kirkjulífi í hreppnum[…].69  

 

Staða og hlutverk kirkjukvenfélaga. 
Starf safnaðarkvenfélaga hefur dregist saman undanfarin ár og nokkur hafa verið 

aflögð. Ljóst er að það verður að brydda upp á einhverju nýju ef félögin eiga að lifa 

áfram. Þá má ef til vill spyrja hvort nokkur þörf sé enn fyrir safnaðarkvenfélög þegar 

svo mörg afþreying er í boði fyrir konur. Einnig er hægt að líta til kirknanna og spyrja 

hvort þær þurfi á kvenfélaginu að halda eða hvort það megi missa sín. Er kvenfélagið 

enn að leggja eitthvað af mörkum til kirkjunnar eða sér sóknarnefnd og starfsfólk 

félagið sem klúbb kvenna til að skemmta sjálfum sér en skipti ekki máli fyrir 

kirkjuna. Hvað getur sóknarnefnd og starfsfólk í kirkjunni gert vilji það að félagið lifi. 

Á þingum BKR má heyra í starfsskýrslum vonleysi vegna fækkunar félaga og litla 

sem enga nýliðun.   Í sumum kirkjum hefur þó orðið mikil fjölgun ungra kvenna í 

félaginu og hefur það verið í framhaldi af ráðningu yngri kvenna til starfa í kirkjunni. 

Þær hafa gengið í félagið,  tekið vinkonur sínar með og endurnýja og endurnæra 

félagið. Sum félög hafa verið lögð niður og er það mikill búmissir fyrir safnaðarstarf 

og rekstur kirkjunnar. Gleðilegt er að geta þess að ný kvenfélög hafa tekið til starfa í 

samfélaginu og gengið í BKR en ekki hef ég heyrt um stofnun nýrra félaga innan 

kirkna.  

Sóknarkirkjur hafa nú sem fyrr mikla þörf fyrir öflug og virk kvenfélög. Fjárframlög í 

formi sóknargjalda hafa verið lækkuð verulega og erfitt er um vik fyrir sóknarnefndir 

að afla fjár fyrir innra starfi í kirkjunni og má nefna niðurskurð í launuðum störfum 

eins og foreldramorgnum og sunnudagaskólanum og í rekstrarþáttum svo sem 

ræstingum og kirkjuvörslu. Þá er eftir allt viðhald sem þarf að sinna eða byggja upp 

kirkjur og safnaðarheimili í nýjum sóknum. Fjárframlög frá sveitarfélögum hafa 

einnig verið dregin saman eins og í Kirkjubyggingasjóði Reykjavíkurborgar sem hefur 

haft tæplega 24 milljónir til að styrkja kirkjur í Reykjavík en innan marka borgarinnar 

eru 15 kirkjur.  

Kvenfélögin hafa oft gefið allt silfur á altarið, stundum skírnarfont og altaristöflu, 

steinda glugga og skrúða á prest og altarið, sem og húsgögn í kirkju og 

safnaðarheimili og búnað í eldhús. Það hefur ekki reynst auðvelt að afla nýrra félaga 

og í stað þess að það sé virðingarvert að taka þátt í kvenfélagsstarfsemi og 

uppbyggingu safnaðar, þá verð ég vör við að litið sé þeim augum á starf kvenfélaga að 

það sé eintóm vinna og mikil kvöð að vera félagi. 

Starfsemi kvenfélags Langholtssóknar hefur dregist mikið saman á síðustu árum, 

miðað við það sem var fyrstu þrjátíu árin. Ríki og sveitarfélög hafa tekið við mörgum 

hlutverkum félagsins í umönnunarstörfum aldraðra og fatlaðra. Sumarferðir aldraðra 

hafa breytt um svip. Þær eru enn fyrir hendi en nú er starf aldaðra ekki rækt af 

kvenfélaginu heldur er sérstakur sjálfboðaliðahópur sem annast það vikulega frá 

miðjum september og því lýkur með hálfsdagsferð um miðjan maí.  



Bræðrafélagið lagði upp laupana fyrir mörgum árum en innan sóknarnefndar hafa 

heyrst raddir um að einhvers konar karlahópar verði starfandi. Það starf þarf þó að 

vera sjálfsprottið og hvorki sóknarnefnd né kvenfélag getur stýrt því. Áhugi og tími 

þeirra sem vilja taka þátt í starfi karlahóps verða að móta og bera starfið uppi.  

Nóvemberbasar kvenfélagsins hefur verið haldinn alla tíð og svo er enn. Einnig var 

sérstakur kökubasar fyrir páska, en hann var felldur niður fyrir fáeinum árum. 

Kvöldvökurnar liðu undir lok en fundir eru enn mánaðarlega frá október og fram í 

maí, svo og nóvemberbasarinn og 2010 og 2011 var haldin vorhátíð með kirkjunni, 

þar sem komu fram skemmtikraftar, pylsusala, hoppukastali og stærðar markaður. 

Mikil ánægja ríkti með hátíðina og var hún vel sótt og kom fólk til hennar víðs vegar 

að. Hátíðin gaf vel af sér og er fé lagt í ákveðin verkefni innan kirkjunnar. Eftir fyrri 

hátíðina var ákveðið að bólstra og yfirdekkja stóla að nýju í litla sal og er það eitt og 

sér upp á sjöunda hundrað þúsund krónur. 

Til lengri tíma þá greiddi kvenfélagið framlag til þriggja barna í þriðja heiminum til 

uppihalds og skólagöngu en ekki lengur. Fundir voru orðnir mjög daufir, venjuleg 

fundarstörf, fundargerð síðasta fundar lesin og lesið úr gömlum sögum og flutt ljóð. 

Konur mættu orðið mjög illa á fundina og rætt var um að leggja félagið niður. Konur 

voru að hætta í stjórn og erfitt að fá inn nýjar konur sem sáu þetta einungis sem kvöð. 

Sjálfboðaliðar sem bjóða krafta sína fram vilja fá eitthvað út úr því, að það sé gefandi 

að leggja af mörkum og sé tækifæri til þroska ásamt góðu verkunum.  

Félagið er enn að færa kirkjunni stórfé í gjöfum, borðum og stólum í safnaðar-

heimilið, ísskáp, frysti og kaffivél ásamt hluta af nýrri innréttingu í eldhús og það er 

alveg ljóst að kirkjan þarf verulega á kvenfélaginu að halda. Konur sem voru í öðrum 

sjálfboðaliðastörfum innan kirkjunnar, svo sem messuþjónar og í sóknarnefnd sáu að 

við svo búið mátti ekki standa og gáfu kost á sér í stjórn félagsins. Lagt var upp með 

að fundirnir yrðu skemmtilegir og áhugaverðir með gestafyrirlesurum og kynningum 

ýmis konar. Þeir skyldu áfram hefjast með helgistund sem er oftast inni í kirkju. 

Meira hefur verið lagt í kaffiborðið og opnuð síða á ,facebook´ undir nafni 

Kvennablómans. Þar eru fundir auglýstir og öllum boðið á þá, konum og körlum, 

innan- og utanfélagsmönnum. Nokkrar konur gengu í félagið í framhaldi af því og 

núverandi stjórn er með metnaðarfullar hugmyndir fyrir vetrarstarfið komandi vetur. 

Stefnan er að stofna litla hópa til dæmis menningarhóp sem færi saman í leikhús og 

listasöfn og er þá verið að hugsa um ekkjur og einhleypar konur sem vantar 



félagsskap til þessa. Einnig gönguhóp, leshóp og svo framvegis.  Konur sem ganga í 

kvenfélagið eru flestar með barnlaus heimili en þó eru þar fáeinar með börn og allar 

eiga þær sameiginlegt að vilja gefa tíma sinn  til þessara starfa. 

Niðurstöður 
Séra Árelíus er upphafsmaður að stofnun kvenfélagsins. Hann hafði áður verið prestur 

á Eyrarbakka þar sem var starfandi kvenfélag og þar hafði hann séð mikilvægi þess 

félags fyrir söfnuðinn og taldi sjálfsagt að reyna það einnig í Langholtssöfnuði. Hans 

hugmyndir að starfsemi og starfsþáttum falla í mjög góðan jarðveg í sókninni. Hann 

kemur með nýjan andblæ í nýja sókn, sem er fús til að leggja mikið á sig fyrir 

söfnuðinn og kirkjuna. Áhrif hans virðast vera yfir öllu starfinu, þar sem hann á 

margar af þeim hugmyndum sem hrint er í framkvæmd bæði hjá kvenfélagi og 

sóknarnefnd, og snúa að fræðslu og umhyggju fyrir öldruðum og fötluðum. Kirkjusýn 

hans virðist vera að kirkjan sé umönnunarkirkja og hún sé uppbyggð af söfnuðinum. 

Presturinn má sín lítils án safnaðar.  

Fjöldi kvenna í félaginu fer mest upp í 205 og er það þó eftir skiptingu prestakallsins 

1963 en við skiptinguna fækkaði konum um 40 í 112. Seinna var reglum félagsins 

breytt á þann veg að búseta kvenna skipti ekki máli og er svo enn í dag.    

Starf kvenfélagsins hefur skipt sköpum fyrir uppbyggingu safnaðarstarfs og 

bygginganna sjálfra, safnaðarheimilisins og kirkjunnar. Kvenfélagskonur gáfu miklar 

og góðar gjafir til bygginganna, peningagjafir sem þær söfnuðu og líka sem 

persónulegar gjafir og til minningar eða tilefni einhvers viðburðar, alls kyns húsbúnað 

og í kirkjuna sjálfa altarisgögn og skrúða. En þær lögðu líka til líkamlega vinnu við 

bygginguna eins og að steypuhreinsa spýtur í steypumótin. 70 

Þórný Þórarinsdóttir gekk í félagið á sjöunda áratugnum að beiðni Ingibjargar 

Þórðardóttur, sem þá var formaður. Þórný veigraði sér við það í upphafi. Hún var ekki 

orðin fertug, ekkja með fimm börn og tengdaföður á heimilinu og kenndi í Vogaskóla 

2/3 kennslu. En hún lét slag standa og naut þess mjög og sótti alla fundi sem hún gat. 

Hún segir hlýleika hafa ríkt í öllu samstarfi og þessi tvenn hjón,  séra Árelíus og 

Ingibjörg og Helgi formaður sóknarnefndar og Gunnþóra voru drifkraftarnir í allri 

starfseminni og fengu alla til að leggja sig fram. Þórný minnist skemmtilegra stunda 

svo sem frá leikritum sem hún tók þátt í, þar sem hún og fleiri konur, meðal annarra  

Kristjana Kristjánsdóttir, léku karla á elliheimilum, þar sem Sigríður Lister lék 

blaðakonu að taka viðtöl við þá. Þessar konur eru enn í félaginu með mikla reynslu til 

að miðla þeim sem yngri eru. 

Eftir að bræðrafélagið er stofnað funda félögin alltaf á sama tíma, karlarnir uppi og 

konur niðri og svo er sameiginleg kaffistund í lokin. Tengdafaðir Þórnýjar, Eiríkur 

Stefánsson, kennari við Langholtsskóla, var drifkraftur bræðrafélagsins ásamt Helga 

og Árelíusi sem var formaður þar. Baðstofukvöldin eru Þórnýju eftirminnileg en þau 

voru árlega í janúar.  

Félagskonur voru oft eldri konur, bíllausar eins og títt var á þessum árum og 

kvenfélagið var oft eina félagsstarfið í boði. Fólk í sókninni kynntist vel í gegnum 

starfið, stundum voru hjón í félögunum og þar var skiptst á skemmtiatriðum. Starfið 

var gefandi og skemmtilegt. Haldnar voru skemmtanir eins og þorrablót. Eftir að 

bræðrafélagið lagðist af var stofnað safnaðarfélag sem var þá fyrir bæði karla og 

konur og starfaði það samhliða kvenfélaginu en margir höfðu talið að kvenfélagið dæi 

út við stofnun safnaðarfélagsins. Það starfaði þó aðeins innan við áratug en 

kvenfélagið hefur alltaf haldið velli. Um tíma var starfræktur kvennakór innan 

safnaðarfélagsins, undir stjórn Helga Þorlákssonar, sem einnig var þá formaður 

félagsins. Í kórnum voru átta til tíu konur, þar á meðal Þórný. Kórinn æfði og kom 

fram á árshátíðum og þorrablótum félagsins.  

Þórný var formaður kvenfélagsins um nokkurra ára skeið og er enn starfandi í 

félaginu áttræð frískleg kona létt á fæti. Gaman er að geta þess að þegar steindur 

stafngluggi, var settur í kirkjuna árið 1999, hafði kvenfélagið safnað og gefið 

1.500.000  krónur i gluggasjóðinn. Af þeim gaf Þórný fyrstu eitthundrað þúsund 

krónurnar.71 2002 gaf kvenfélagið svo 6.000.000 fyrir steindum hliðargluggum í 

kirkjuna. 

Lokaorð. 
Áhugavert verður að fylgjast með hvernig kvenfélagi Langholtssöfnuðar reiðir af. 

Prestshjónin Árelíus og Ingibjörg mótuðu starf félagsins í upphafi og starfaði það eftir 

þeirra hugmyndum til margra ára og leifir enn af þeim hugmyndum í starfsemi 

félagsins. 

Mér finnst starf kvenfélaga í landinu ekki metið að verðleikum hvorki af hálfu 

safnaðanna né annarra. Á aðalfundum safnaðarins eru þeim færðar formlegar þakkir 

fyrir samstarf á liðnum vetri. Undantekningar eru til og þar má nefna Kvenfélagið 
                                                
71 Þórný Þórarinsdóttir viðtal 3. ágúst 2011. 



Hringinn, sem starfar í þágu Barnaspítala Hringsins en öðru hverju eru fréttir birtar 

um gjafir félagsins til spítalans og er það allrar virðingar vert. Hins vegar finnst mér 

að fréttablöð kirknanna og greinar frá þeim í hverfisblöðin mættu flytja meiri fréttir af 

starfi kvenfélaganna og sýna í verki þakklæti kirkjustjórna fyrir þeirra mikla framlag í 

gegnum tíðina og sem stendur enn yfir. 

